
Dell’AneideCanto iii.





117.





Se fece Anchiso subeto portare

No gra becchiero, e l’enchie de guarnaccia:

Tutto de shiure lo fa ’ncoronare,

E, sagliuto a la poppa, auza le braccia:

Dei de la terra, dice, e de lo mare,

A vui sto bello brinnese se faccia,

Dateme buono viento, e l’onne manze,

Comme io ve dò sto bello trinche lanze.




118.





Da tanno ’n pò shioshiaje chiù speretuso

Lo viento, e già no puorto se vedea,

E ’n coppa de no monte spaventuso

Lo Tempio de Menerva comparea:

Tutte se scoperchiaro lo caruso

Pe fare leverentia a chella Dea:

E, veduto sto puorto assaje securo,

Ammaina, ammaina, disse, Palenuro.




119.





Se trovava a la parte de Levante

Sto puorto a meza luna, e ’n facce tene

Na tirata de scuoglie, e tutte quante

Rompeno ogn’onna, che da fora vene

Dui scuoglie, che ’ntrà l’autre sò giagante,

Fanno a li shianche comme doi catene:

Chiste a li viente serrano lo passo,

E se vedea lo Tempio assaje da rasso.




120.





Quattro cavalle janche faccefronte

Nui nce vedimmo a lo sbarcare ’n terra.

Patremo tanno se vattie la fronte,

E disse, ah Talia, tu nce farraje guerra!

Ah Talia bella, ah potta de Caronte!

Nce farraje mano mettere a la sferra;

S’armano pe la guerra st’anemale,

E de guerra sò à nui signo fatale.



Sed

